
Omelija
Fl-okkażjoni tal-Malta Day

Westminster Cathedral, Londra
13 ta’ Settembru 2104
Il-Knisja tista’ tidħol f’dibattitu ma’ kull grupp li jkollu intenzjonijiet tajba.

President Coleiro Preca 
Kummissarju Għoli Sur Hamilton,
Għażiża komunità Maltija, 
Jien grat ħafna għal din l-istedina biex nippresjiedi din iċ-ċerimonja tal-Jum ta’ Malta.  Nhar it-8 ta’ Settembru hija l-festa tal-Bambina, il-Madonna tal-Vittorji.  Iġġibilna f’moħħna żewġ okkażjonijiet memorabbli: ir-rebħa fuq it-Torok fl-1565 u l-jum li fih fit-Tieni Gwerra Dinjija, fl-1943 l-Italja ċediet.  Iżda Settembru tal-2014 għandu tifsira speċjali, ifakkar il-50 anniversarju tal-Indipendenza.  Il-qari li għadna kif smajna jfakkarna fiż-żerniq tar-Redenzjoni tagħna imma r-Redenzjoni tista’ tiġbor fiha l-libertà fl-aspetti kollha tagħha, reliġjużi u soċjali.  Fl-okkażjoni ta’ din it-tifkira speċjali nixtieq nagħmel ftit riflessjonijiet storiċi u reliġjużi.
Intom tirrealiżżaw li din hi l-ewwel darba tul storja twila tlett elef sena, li Malta hija politikament indipendenti.  Tul is-sekli konna sfajna dominati mill-Feniċi, mill-Kartaġiniżi, mir-Rumani, mill-Biżantini, mill-Għarab, min-Normanni, mill-Aragoniżi, mill-Genoviżi, mill-Kavallieri ta’ Malta, mill-Franċiżi u mill-Ingliżi: dawn jgħoddu b’kollox ħdax, aktar milli biżżejjed!  Issa sa fl-aħħar nistgħu niddeċiedi waħedna dak li rridu nagħmlu bil-pajjiż tagħna.
Madankollu, id-dominazzjoni jew il-koloniżżazzjoni, mhux dejjem huma fattur negattiv.  Il-mixja tal-istorja tista’ titqabbel ma’ xmara li tiġbor il-ħamla tul il-ġirja tagħha u tiddepożitaha f’fommha biex tifforma d-delta.  Din id-delta hi mera ta’ dak li hi Malta issa, iċ-ċiviltà tagħha, il-karatteristiċi tagħha, kemm pożittivi kif ukoll negattivi, u l-mod kif jaħsbu l-Maltin, jiġifieri l-identità tagħna.  Il-Feniċi u l-Kartaġiniżi ħallewlna l-alfabett tagħhom; ir-Rumani ħallewlna b’wirt il-viżjoni legali tagħhom; il-Biżantini ikkonsolidaw il-fidi li pprietkalna San Pawl; l-Għarab ħallewlna l-ingwa tagħhom; in-Normanni rrestawraw il-Kristjanità li kienet kważi għebet taħt il-predeċessuri tagħhom; l-Aragoniżi ħolqu n-nobiltà Maltija; il-Kavallieri ta’ Malta għanew lil Malta b’kull ma’ hu sabiħ fuq il-Gżira, pitturi, skulturi, fortifikazzjonijiet u knejjes; il-Franċiżi għollew il-kodiċi legali tagħna għall-livelli Napoleoniċi u l-Ingliżi ħallewlna l-amministrazzjoni tagħhom u t-tieni lingwa li llum aħna nitkellmu.  Dan kollu jgħaqqadna mad-dinja kollha minħabba l-universalità tiegħu.
Hu dmir tiegħi ukoll inżid li aħna grati lejn il-Gran Britannja talli tatna sistema edukattiv adegwat, talli rrispettat it-tradizzjonijiet reliġjużi tagħna, u, fuq kollox, talli ssagrifikat eluf ta’ ħajjiet biex issalva lil Malta tul it-Tieni Gwerra Dinjija.  Għal grazzja t’Alla l-indipendenza tagħna ġiet mingħajr skossi u mingħajr il-kunflitti mdemmija li ġerħu kolonji oħra. 
L-influwenzi negattivi, m’għandniex xi ngħidu, huma inevitabbli.  Imma din hi l-karatteristika tal-irbit tal-istorja, ħaġa li nistgħu nosservaw f’ħafna mill-pajjiżi Ewropej.  Madankollu, hemm fattur wieħed li jrid ikun enfasiżżat: mill-ewwel seklu sallum intisġet ħajta mdehbija fl-istorja soċjali u politika tagħna, u din hi l-fidi Kattolika.  Kienet baqgħet tippersevera anki fi żmien id-dominanza Għarbija.  Għenitna negħlbu lit-Torok fl-1565 u nkeċċu lill-Franċiżi.  Baqgħet tippersevera u kienet rispettata taħt il-ħakma Ingliża.
Għaliex qed ngħid dan kollu?  Id-diskors tiegħi għandu l-għan li jkun omelija, mhux lezzjoni tal-istorja.  Qed nipprova ngħinkom tirriflettu dwar xi jfisser li tkun Malti.  Is-soċjetà tagħna u l-personalità tagħna għandhom għeruqhom fl-istorja u fit-tradizzjoni.  Dak li aħna llum, fil-biċċa l-kbira tiegħu hu l-prodott tal-passat; imma aħna m’aħniex skjavi tal-passat, irridu nħarsu ‘l quddiem, lejn il-futur.  Irridu nuru lid-dinja li nafu nfendu għal rasna u tul dawn l-aħħar ħamsin sena ma morniex ħażin, kellna t-tlajja u l-inżul, mhemmx għalfejn ngħidu, kif jiġri f’kull demokrazija, imma issa jeħtiġilna noħolqu l-futur.  Inżid u nisħaq, bl-għajnuna t’Alla.
Issa ħa nagħmel mistoqsija li forsi tista’ tidher stupida.  Fil-preżent, fil-kuntest ta’ dinja globaliżżata, hemm xi ħaġa li nistgħu nsejħulha indipendenza?  L-interdipendenza, fl-aspetti pożittivi u negattivi tagħha, hija kelma aktar addattata.  Ejjew niftakru li l-falliment ta’ bank Amerikan wieħed qanqal terremot finanzjarju li għadu qed iħalli l-effetti tiegħu fuq l-Ewropa.  Filwaqt li sa ftit għexieren ta’ snin ilu kull pajjiż kien jibni l-karrozzi u l-ajruplani tiegħu, illum jingħaqdu tnejn jew tliet pajjiżi flimkien biex jibnu ajruplan tal-ġlied.
Malta mhix eċċezzjoni, u forsi, minħabba ċkunitha hija aktar dipendenti minn pajjiżi oħra.  Issa niffurmaw parti mill-Unjoni Ewropea, nużaw l-Ewro u nippruvaw mill-aħjar li nistgħu biex insibu postna f’din il-komunità wiesa’.  Mhemmx dubju li minn din is-sħubija fl-Unjoni naħsdu ħafna frott.  Minbarra l-għajnuna finanzjarja li kultant nirċievu, aħna obbligati nżommu l-livelli tagħna fuq l-istess pjan ta’ pajjiżi progressivi oħra.  Naturalment aħna ukoll noffru xi ħaġa lill-Ewropa, aħna t-tarf nett tan-nofsinhar tal-kontinent u l-portijiet storiċi u famużi ta’ Malta huma l-akbar beni tagħna minbarra l-fatt li ninsabu qrib l-Afrika ta’ Fuq.  Imma ejjew niftakru li jekk qatt niġu attakkati lanqas biss nistgħu niddefendu ruħna mingħajr l-għajnuna tal-Ewropa.  Min-naħa l-oħra hemm ħafna valuri negattivi li jheddu li jtebbgħu d-drawwiet Insara tradizzjonali tagħna.
Ilkoll nafu li s-soċjetà Ewropea tallum, fil-biċċa l-kbira tagħha hija lajka u sekulariżżata.  Dan ma jfissirx biss li n-nies ma jiffrekwentawx il-knisja.  Dan jista’ jkun effett ta’ traskuraġni jew għażż.  Ifisser li bil-mod li jaħsbu, jilleġiżlaw u jistabbilixxu prinċipji morali, in-nies ma jqisux il-valuri tal-Evanġelju kif imħabbar minn Ġesù Kristu imma jirrikorru biss għar-raġuni u s-sentiment, li spiss hija t-triq demagoġika l-aktar ħafifa, aktar milli jużaw raġunamenti razzjonali serji.  Jien bogħod milli ngħid li kull ma’ tgħid id-dinja hu żbaljat.  Il-Knisja tista’ tidħol f’dibattitu ma’ kull grupp li jkollu intenzjonijiet tajba.  Il-viżjoni tagħha minn wara l-Konċilju Vatikan II huma l-frott ta’ dan il-bdil ta’ ideat u l-Papa Franġisku qed jagħtina eżempju ta’ dan.  Imma l-Evanġelju fih ukoll ċerti prinċipji li mhumiex negozjabbli u li l-ksur tagħhom imur ‘l hinn mill-konfini li jifirdu l-Insara minn  dawk li mhumiex.  Xi valuri li l-parlament Ewropew jixtieq jimponi fuq il-leġiżlazzjonijiet nazzjonali f’isem il-progress jaqgħu taħt din il-kategorija u din hi r-raġuni ta’ tant kunflitti ta’ kuxjenza f’pajjiż Kattoliku.
Għalhekk hemm ħafna tifsiriet tal-kelma “indipendenza”.  Hemm dik li hi sempliċiment indipendenza politika imma hemm ukoll dipendenza morali li tista therri l-identità ta’ poplu jew nazzjon.  L-għan tagħna issa hu li nżommu l-identità tagħna bħala Maltin.  Minix qed niddefendi t-tradizzjonaliżmu jew il-fundamentaliżmu.  Dak ikun ta’ ħsara kbira; jeħtieġ li nagħmlu progress fl-oqsma soċjali, politiċi, ekonomiċi, xjentifiċi u oħrajn.  Min-naħa l-oħra irridu nagħmlu għażla bejn li nżommu l-identità fi ħdan l-Unjoni Ewropea jew nidħlu f’konfużjoni ta’ valuri morali li, fl-aħħar mill-aħħar, se jkunu ta’ dannu għall-umanità.  Din hi t-tifsira sħiħa tar-Redenzjoni li semmejna fil-bidu tal-omelija.  Jalla l-Madonna tal-Vittorji tgħinna ngħelbu dak kollu li jostakola l-liberatà umana u Nisranija tagħna.
Intemm billi nesprimi r-ringrazzjamenti tiegħi mill-ġdid lill-Eċċellenza Tagħha l-President u lill-Kummissarju Għoli għall-unur li tawni li nippresjiedi din iċ-ċerimonja u nagħti l-isbaħ xewqat lill-President u lill-Gvern ta’ Malta biex huma jkomplu jużaw bl-aħjar mod l-istatus politiku u demokratiku tagħna ħalli l-futur jiddi ħafna aktar mill-glorji tal-passat tagħna.  Aħna kburin li aħna Maltin.  Alla jgħinna biex nibqgħu mixjin ‘il quddiem.
Miġjub għall-Malti minn Joe Huber.

